
Душанбе шаҳридаги айрим сув ҳавзаларининг планктон алгофлораси 

Назиров Сирожиддин Назирович 
Мустақил изланувчи, 

Бахриев Ибрагим Исомадинович 
т.ф.н., доцент 

Тошкент тиббиёт академияси 
Ibragim.bakhriev@mail.ru 

Суд-тиббий экспертиза амалиётида кўпинча сув ҳавзасидан чиқариб 

олинган мурдани текшириш зарурати пайдо бўлади. Бундай ҳолларда 

суриштирув органлари ёки прокуратура ходими томонидан экспертиза олдига 

ҳал этилиши учун тананинг сувга ҳаётлик вақтида ёхуд вафотидан сўнг 

тушганлигини аниқлаш вазифаси қўйилади. 

Ушбу муаммони ҳал қилишда ички аъзоларда планктонни аниқлаш 

усулидан фойдаланиш мумкин. Юқоридагиларни ҳисобга олган ҳолда, ушбу 

бобда чўкиш вақти ва жойини аниқлашда планктоннинг морфологик ва 

микробиологик ўзгаришларининг суд-тиббий хусусиятлари ўрганилади. 

Айрим ҳолларда сув ҳавзаларидаги диатомларнинг хилма-хиллиги 

нафақат чўкиш жойи ҳақида балки (сув ҳавзасининг маълумот базаси мавжуд 

бўлса) ўлим содир бўлган вақтни ҳам тахмин қилиш имконини беради. 

Шу сабабли биз тадқиқотимизнинг дастлабки босқичида чўкиш 

ҳолатлари тез-тез содир бўладиган Душанбе шаҳрининг асосий сув 

ҳавзаларининг альгологик таркибини аниқлашга қарор қилдик. Қуйидаги 

Душанбинка, Варзоб, Элок, Кофарнихон, Лучоб ва Такоб сув манбалари 

тадқиқот объекти сифатида қабул қилинди. 

Сув намуналарини ўрганиш йил давомида январь-февраль апрель-май, 

июль-август ва октябрь-ноябрь ойларида амалга оширилди. Биз диатом 

планктонининг мавжудлиги ва миқдорини умумий қабул қилинган усул 

бўйича текширдик. Диатомларнинг миқдорини аниқлашдан ташқари, биз 

уларнинг морфологик тузилишини ҳам ўргандик. 

Диатомлар якка ёки колония ҳолида яшайдиган бир ҳужайрали 

микроскопик организмлар бўлиб, иплар, ленталар, занжирлар, юлдузлар, 

буталар ва шаклсиз плёнкалар шаклида намоён бўлади. Диатом 

ҳужайраларининг ўлчамлари 4 дан 2000 микронгача бўлса, диатом 

колониялари ўлчами микроскопик ўлчамлардан ўнлаб сантиметргача бўлиши 

мумкин. 

Тадқиқотларимиз шуни кўрсатдики, биз ўрганган сув ҳавзалари учун 

диатом планктонларидан Gyrosigma, Melosira, Tabillaria, Surilla, Cymbella, 

Pinullaria ва Naviculla турлари аниқланди. Биз Душанбе сув ҳавзаларида 

нисбатан тез-тез ва доимий равишда учраб турадиган диатомларнинг типик 

шаклларини кўрсатдик. 

Шуни таъкидлаш керакки, мазкур организмлар турли хил экологик 

омиллар, шунингдек, сув ҳавзаларидаги сув таркибидаги кимёвий ўзгаришлар 

туфайли ўзгариб туради. Хусусан, вегетация даврида (баҳор-ёз даври) 

диатомлар қобиғида қўшимча шаклланишлар - қуйма ҳалқа ва септалар пайдо 

бўлади. Қуйма ҳалқалар туфайли эпи- ва гипотекада белбоғли ҳалқа пайдо 

бўлди. Септа гўё ҳужайрани ярмига бўлиб, унинг бўшлиғида тўлиқ бўлмаган 

бўлинма ҳосил қилди. Сув объектларининг кимёвий таркиби ва бактериал 

шаклидаги ўзгаришлар диатомларнинг тузилишида маълум морфологик 

силжишларга олиб келди, бу эса ўз навбатида сувнинг ифлосланиши 

мезонларидан бири бўлиб хизмат қилиши мумкин. 

Шу муносабат билан биз тадқиқотнинг ушбу босқичида йилнинг турли 

даврларида Душанбе шаҳридаги сув ҳавзаларида мавсум ва сувнинг 

ифлосланиш даражасига қараб, диатомли планктонларнинг мавжудлиги ва 

таркибинининг шунингдек, уларнинг морфологик тузилишининг ўзгариш 

қонуниятларини аниқлашни мақсад қилиб қўйдик.  

Тадқиқотларимиз йилнинг турли даврларида ва ҳар бир сув ҳавзаларида 

диатом планктонларининг таркибий тузилиши бир хил эмаслигини кўрсатди. 

Ўрганилаётган сув ҳавзаларидан олинган сув намуналарида 

диатомларнинг энг кўп миқдори ёз-куз даврида (июндан ноябргача), энг кам 

миқдори эса қиш-баҳор ойларида учрайди. 

Диатом планктонларининг ҳар бир алоҳида турини таҳлил қилишда 

қуйидаги қонуният аниқланди: энг муҳими, ўрганилган сув ҳавзаларида 

Naviculla ва Tabillaria диатомлари топилди, ҳатто қишда ҳам уларнинг сони 

сезиларли даражада сақланиб қолган. Gyrosigma ва Pinullaria турларининг 

диатомлари эса нисбатан кам сонли бўлди. 

Диатомларнинг умумий сони сув ҳавзаларининг ифлосланиш 

даражасига ҳам боғлиқ эканлиги аниқланди. Шундай қилиб, энг ифлосланган 

Варзоб ва Кофарниҳон дарёларида Naviculla ва Surilla диатомлилар сони 

кескин кўпайган, Gyrosigma ва Pinullaria турларининг диатомлари сони кескин 

камайган. Бундан ташқари, ўрганилаётган планктонларнинг морфологик 

хусусиятлари сув ҳавзаларининг ифлосланиш даражасига қараб ўзгариб 

турди. 

Кўрсатиб ўтилган маълумотлардан келиб чиқадиган бўлсак, энг ноқулай 

сув ҳавзаларида (санитария-гигиена меъёрлари бўйича) - Варзоб, Такоб, 

Кофарнихон ва Лучоб дарёларида ўрганилаётган диатомларнинг морфологик 

тузилишида ўзгариш (ёки силжиш)лар кузатилди. 

Масалан, Варзоб дарёсидан Naviculla тури диатомларида доимий 

равишда қобиқнинг юпқалашиши ва унинг ёрилиши кузатилган. Қобиқ 

эпитекаси тартибсиз овал шаклга кириб, қават бурмалари нотекис ва зигзаг 

шаклида эканлиги, шунингдек, кўп ҳолатларда қобиқ белбоғи йўқ эди. 

Қопқоқларнинг тузилиши кўпинча ғовак каналлар ва шиллиқ ғоваклар 

кўринишида ривожланади ва қобиқда кўплаб ўсимта ва бошқалар қайд этилди. 

Биз бошқа ўрганилаётган диатомларда ҳам худди шундай ва кучли 

ўзгаришларни Кофарнихон, Такоб ва Лучоб дарёларида кузатдик. 

Шундай қилиб, Душанбе шаҳридаги сув ҳавзаларида мавжуд 

диатомларнинг тузилиши умумий объектив қонуниятларга асосланган бўлиб, 

асосан, доимий равишда учраб турадиган 7-8 турдаги диатомлар мавжуд 

эканлиги аниқланди. Турли сув ҳавзаларида уларнинг нисбати бир хил 

эмаслиги ва диатомлар сони мавсумга қараб ўзгариб туради. 

Сув ҳавзасининг кимёвий таркиби ва ифлосланиш даражаси ҳар бир 

диатом турининг морфологик кўринишида патоморфозни келтириб чиқаради. 

Бундан ташқари, диатом планктоннинг миқдори ва тузилиши сув ҳавзаидан 

сув олиш чуқурлигига боғлиқ. 

Баҳор мавсумида Лучоб ва Кофарнихон дарёлари ҳавзаларининг турли 

чуқурликлари юзасидан (тепасидан), ўртасидан ва пастки (туби) қисмидан сув 

намуналари олинди. 

Чучук сувда яшовчи синфга мансуб диатомлар Naviculla, Tabillaria, 

Cymbella ва бошқаларнинг учраши вегетация даври сув ҳавзалари юзасида 

узоқроқ давом этади ва шунинг учун биз уларнинг кўпроқ қисмини сув 

манбасининг ўрта ва юқори қисмидан олиган намуналарда аниқладик. 

Масалан, Naviculla кўпроқ дарёда топилган бўлиб, Лучоб дарёсининг 

пастки туб қисмидан (15,8%) олинган намуналарга қараганда дарёнинг 

"юзасидан" (23,6%) олинган намуналарда Naviculla нинг аниқланганлигини 

эътироф этишимиз мумкин. Шу билан бирга, биз сув ҳавзаларининг пастки туб 

қисмидан ёки ўртасидан олинган сув намуналарида марказлашган синф 

диатомларини (Melosira, Cymbella) кўпроқ кузатдик. Масалан, Melosira 

Кофарнихон дарёси тубидан олинган 12,7% сув намуналарида топилган бўлиб, 

дарё юзасидан олинган сув намуналарида эса улар умумий планктон 

миқдорининг атиги 1,9%ини ташкил қилди. 

Шундай қилиб, сув ҳавзаининг турли чуқурликларида диатом 

планктонининг миқдорий таркиби турлича бўлиб, бу планктон тури ва сув 

ҳавзаининг ифлосланиш даражасига ҳам боғлиқ бўлиши мумкин. Зеро, суд-

тиббий экспертиза текширувлари учун олинадиган сув намуналари сув 

ҳавзасининг турли жойлари ва чуқурликларидан олиниши лозим. 

